
Abwo kare kare ching’iti chionsi nigo chiamenyete amo 
ase rinani gete. Kera eng’iti nigo yare gokora emeremo 
yaye nomogoko etari kona koemurungania.

Endagera nigo yarenge aroro ase obonge. Kera 
eng’iti nigo yare konyora ekiaye keria eganetie. 
Rinani narirorio nigo riabagiterete na kobabisia buya. 
Mobisa tare goika ase chiamenyete. Nigo bamenyete 
n’omorembe. Oganchogu nere orenge omoruoti obo. 

Ase omoerio bwe rinani indwarengeo oroche. Na gochia 
maate, gokobwatia oroche, indiarengeo ritibo rike iga. Kera 
rituko, omoruoti oyo, Oganchogu, nigo erenge  gotaratara 
ase rinani. Nigo are goetanana igo, erinde arore buna 
ching’iti chimenyete. Nigo arenge koenekia buna ching’iti 
echio chigokora emeremo yabo ao ao. Nigo chiachenete 
rinani rikaba richenu kegima.

 Ngaki ende, Oganchogu nabo are kobereka titi ching’iti gete 
ona gotara nachirochio. Naende nigo arosetie amakori ase 
bare goetera. Ching’iti chionsi nigo chianchete omoruoti 
oyo obo. Nigo arenge omoruoti omuya. Nabo bare kona 
komoterera na komotogia ekero agoeta ange, bagwatoka 
iga:

  Aye omoruoti oito omuya Oganchogu, nigo ore omonene.
Aye omoruoti oito omuya Oganchogu, naye omuya ase bonsi!

Moino aaria ase rinani riererete omochie gete norengeo. 
Enyomba iyarenge aroro yarenge engiya mono. Nigo 
yagitire buya n’orobago. Na omogondo norengeo obwate 
ebimeri ao ao.  

Omonto gete na emaete yaye namenyete ase omochio 
oyio. Omonto oyo nere babebekaine ne ching’iti echio. 
Ching’iti chinyinge nigo chiamanyete omonto oyo. Nigo 
chiare gosekererera abanto aba, ekero chiare korora 
buna bare gotara na amagoro abere.

Omonto oyo nere namanyete ching’iti chinde. Nigo are 
gochirora ekero are gochia kobucha amache. Na kero 
kende omonto oyo nabo are koumera ching’iti chinde 
ekero are gochia gotwa amatunda korwa rinani ime. 

EKE_L4_BK2.indd   3 12/11/2021   02:00



4

Oroche oro nigo rwabwate amache amakendu kendu. 
Na mbarabare yaye nigo obanyansi obuya bwamerete. 
Obonyansi obo nigo bwarenge machani chingaki chionsi. 
Tibware kwoma nonya n’ engaki y’omobaso omororo 
se. Ching’iti chinyinge nigo chianchete kobaracha ase 
obonyansi obo.

Omoruoti Oganchogu amo n’eamate yaye nigo banchete 
goaka ontimbu ase ritibo ime. Nigo banchete kona 
kwegaragaria  ase esike ye ritibo  korwa mambia chuni 
goika magoroba.

Oganchogu nigo arenge omosani omuya bw’omonto oria. 
Ekio nakio kiagerete akamwanchera omonto oria amenye 
ang’e ne rinani riaye. Ekero Omoruoti oyo,Oganchogu, 
are gotarera Omonto oria, nigo are koegwa  amatoke 
amatobu  amansu.

Rituko erimo omoruoti Oganchogu akagenda gotarera 
omonto oria. Omonto oria akagokigwa mono n’ogocha oko 
kw’omoruoti Oganchogu. Omonto oria akamoa omoruoti 
oganchogu engote engima y’amatoke amatobu amansu 
erinde arie. Bogachia goika mogoroba,omonto oria 
akamenta oganchogu amatoke ande amatobu amansu erinde 
airere abana baye. Omoruoti Oganchogu akaigwa buya 
kerage.

Ching’iti chigakumia mono ekero chiaroche omoruoti obo 
agosioka korwa bw’omonto oria. Korende onde tari oremete 
koboria omoruoti obo kende gionsi igoro y’etaro eyio.

Abana b’Oganchogu nabarabwo bagancha amatoke aria 
amatobu bareteretwe. Bakaboria ise abamente ayande. 
Korende tabwate ande atigaretie. Naende rende matoke 
tare kwama inani ime. Erio, abana aba, bakarera botuko 
bogakia baganetie amatoke. Ekio gekagera ng’ina oyio 
orenge enting’ana goichana mono. 

Ekero bwachia gokia, Oganchogu akarora Ogakondo okare 
goeta maate iga. Chingaki echio konya Ogakondo taranara 
komenya emete igoro

Omoruoti agachika Ogakondo na komotebia iga “Genda baka 
bw’Omonto omotebie akoe amatoke amatobu amansu oretere 
abana bane.’’ Ogakondo agakira kiri egeka egeke iga. Agasuka 
ang’e gochia ase omoruoti Oganchogu.

Ogakondo akamonyerera omoruoti iga, “Omonto n’omongaini 
mono. Nabo arakoe amatoke korende atoure rinani riato’’. 
Oganchogu akagechigwa mono. Agaonchoka na goaka 
Ogakondo orotacho. Ogakondo agasiaroka akagwa igoro 
y’omote orenge ang’e abwo. Korwa erio akanara komenya 
emete igoro. Goika rero nao are. 

Ake iga Oganchogu akarangeria Ogankuru. Ogankuru nigo 
arenge omotomwa omuya. Ekero ekio, risankwa riaye nigo 
riarenge riororo buna eri’engubo.
Omoruoti agachika Ogankuru na komotebia iga “Genda 
baka bw’Omonto omotebie akoe  engote y’amatoke amatobu 
amansu  oretere abana bane.’’ Ogankuru  agakira kiri egeka 
egeke iga. Akaondoka buna omoruoti aramokorere bobe aise 
komotebia ekeene. Gaki rende akamonya  n’omoichano gochia 
ase omoruoti. 
“Mwanyabanto nare n’ endamwamu embe mono. Nabo arakoe 
amatoke aye korende atoure
rinani riato.” Ogankuru akamoiraneria.  Oganchogu 
akabwatwa na n’obororo obonge. Agatiringera 
ogankuru inse  kare na n’obororo obobe. Ogankuru akaira 
engaki entambe gocha  kobwena. 
Naende  ekero abwenete risankwa riaye rikaba  rikong’u. 
Rikaba n’amakoyo amange.  Korwa erio nabo rire igo goika 
rero.

Obwango obwo, omoruoti Oganchogu, akarangeria 
Okambeche. Nere nigo arenge omoigweri mono kobua ching’iti 
chinde chionsi.  Engaki eye nigo arenge nechinsea chinseera, 
chitari namaino asang’etie.
Omoruoti agachika Ogankuru na komotebia iga “Genda 
baka bw’Omonto omotebie akoe   amatoke amatobu amansu 
oretere abana bane.’’ Okambeche agakira kiri egeka egeke 
iga. Akamanya gosuka ang’e  n’ogoto kw’omoruoti na 
komomonyerera iga.

“Mwanyabanto tari monto okwegeneka. Abwo kare nere nabo 
abwate omogondo omoseera buna oyo. Nigo ore korokwa 
Eteni. Akanga koigwera Omonene  oye erio agaserigwa korwa 
omogondo oyio. Bono iga naganetie gotoura omogondo oyo 
oito.’’ Oganchogu agachia koigwa igo akagechigwa mono. 
Agaonchora amaino aria aye amanene akabeta Okambeche 
orosea bobe mono. Ekio 
gekagera Okambeche 
agasang’ia amaino abere 
gochia bosio. Korwa erio 
nabo are igo.

Erio konya bwabeire magoroba. 
Omoruoti agechanda na 
korengereria botuko bogakia. 
Tanyara korara toro  
nonya inke. Ekero bwakia 
akarangeria Okangi’ti aiche 
tureti y’omoruoti.  Engaki 
eye Okang’iti nigo abwate 
amarionya amaterere. 

Omoruoti agachika 
Okang’iti na komotebia 
iga, “Genda baka bw’Omonto omotebie akoe  amatoke 
amansu amatobu oretere abana bane.’’ Okang’iti agachia 
koigwa igo akaondoka. Agachaka kona kwaagia amarionya 
aye n’omotwe. Okang’iti nigo amanyete chingencho chia 
mwanyabanto buya kegima. Erio agateba, 

“Inche inamenyete  n’omonto chingaki chia kare.
Inkamongaina. Bono nigo angechete mono. Aise kondora, 
nigo arasenyente omotwe one. Nonya naye, nabo 
arakoure amaino ayio ao amanene. Naende nabo agocha 
atoure rinani eri riaito’’. Oganchogu akagechigwa mono. 
Agatachera Okang’iti inse. Ogachia kwemina iga, risankwa 
riaye nyamarionya materere rikamiontoka rikarwa. 
Agatigara ore ne risankwa riterere. Nabo are igo goika 
rero. 

Bono ching’iti chionsi konya chiamanyire buna omoruoti obo 
akorerete Ogakondo bobe. Mbamanyete buna bono Ogakondo 
amenyete emete igoro. Naende mbaroche buna Oganchogu 
akorerete Ogankuru bobe. Nchiamanyete buna bono omogongo 
bw’Ogankuru obete amakoyo oka.

Tari ayio oka, ching’iti chionsi  nchiaigwete buna omoruoti oyo 
obo akorerete Okambeche bobe. Mbaroche amaino aye buna 
asang’etie angana. Naende mbamanyete buna Oganchogu 
akorerete Okang’iti bobe baka agatwara risankwa riterere. 
Mbamanyete buna, kera engaki nigo Okang’iti are kona 
gwesaborora risankwa. 

Ching’iti chionsi chikaumerana bobisi. Onde tari otebetie 
Oganchogu kende. Tibatagete ere amanye emeroberio yabo.  
Okaendo  nere  orenge kobaraa. Bonsi bagaetia ing’a, onye 
omoruoti okorangeria eng’iti ende yonsi naende, rirorio nigo 
barayetunyane erinde  bayekonye. 

Omoroberio obo nigo orenge ing’a bebise ase ebitutu ime 
erio barore eki Oganchogu arache akore. Mbamanyete 
buna Oganchogu imbwango iga arache arangerie oyomo 
obo naende. Ase bono, ng’iti ende yonsi  teri yaganetie 
goika omoruoti ang’e erio emotegerere.

Okanyambu akaimokia oromeme rwaye igoro! Agateba, 
‘’Inche ikogenda inde goika ang’e kegima”. Okanyambu 
agancha gweonchora erangi abe ase ebisabo bia 
machani. Omoruoti taigete komanya emeroberio 
ching’iti chinde chiabwate.  

Rituko rikobwatia, Omoruoti akarangeria Okang’era. Nere 
nigo arenge oyomo omwegenwa mono ase abarendi baye.  
Nere akarendire geita gi’etureti y’omoruoti. Chingaki echio, 
tabwate magunchara mabembe. Nigo amagunchara aye 
abwekaine buna ay’eng’ombe. Tikware gwatanana, eng’ombe 
korwa ase eng’era. Nabo chiabwekaine buna ka!

Rende Okang’era nigo arenge omoremu kegima. Akaayerera 
gochia tureti y’omoruoti erinde aigwe eki omoruoti atagete 
akore. 

Ekero Okang’era aika iga, Omoruoti akamochika na komotebia 
iga, ‘‘Genda baka bw’Omonto oria moino aria omotebie akoe 
amatoke amatobu amansu oretere abana bane bache koria.’’ 
Okang’era agakira kiri egeka egeke iga.

EKE_L4_BK2.indd   12 12/11/2021   02:00



13

“Omoruoti one. Nabeire inkorora omonto otosonchete amatuko 
amange korwa orwaki gete igoro. Narigetie gotokora abasomba 
baye.  Mbora, noroche eki akorerete Okang’ombe ominto. 
Narigetie naende gocha gotwara chingunchara chi’Ebiubiria.’’ 
Okang’era akairaneria.  

Okang’era akamenta ng’a, “Nigo aratoure rinani eri riaito 
tomenyete rionsi.  Nigo arateme emete eye ere aa erinde achie 
koagachera chinyomba chiaye. Naende, nategande eyende 
ayesambe amakara achie gwota. Na nigo aratie emete ere 
aa emiomo akore chinko. Korwa abwo nareme na gosimeka 
ebimeri’’.

Amang’ana aya y’Okang’era, naro akagechia Oganchogu. 
Akamorundekera na komokong’onta n’amaino aria aye 
amanene. Ching’unchara chiaye chigakorekana chikaroria 
moino.  Korwa erio goika rero nabo ching’unchara chi’Okang’era 
chire bibaga.

Okanyambu akaigwa kera egento korwa ase ebisete. Nigo 
ebisete ase rito gete riarenge ang’e n’omoruoti Oganchogu.  
Akarwa abwo, akagenda agatebia ching’iti chinde amang’ana 
aria onsi aigwete.  Bwango iga chingi’ti chionsi chigasomoka 
korwa ase chiebisete. Nigo chiatang’anetwe n’Okaendo. 
Chigachaka gotera:

Oganchogu! 
Oganchogu! uuui, 
gwatorosirie!

Twaigure buna 
gwakorerete 
Ogakondo bobe

Bono n’emete 
igoro amenyete.

Twaigure buna gwakorerete Ogankuru bobe

Bono omogongo oye obeire rigena bosa

Twaigure buna gwakorerete Okambeche bobe

Bono nigo asang’etie amaino.

Twaigure buna gwakorerete Okang’iti bobe

Bono nigo abwate risankwa riterere

Na rero n’Okang’era oito! gwatorosirie bi.

Omoruoti Oganchogu akaondokigwa mono n’eriogi 
aigwete. Tamanyete ase riare korwa. Abwo abwo, 
akainyora eki Ogakondo amotebetie. Akainyora 
eki Ogankuru amotebetie na eki Okambeche 
amomonyererete.  Naende akainyora eki Okang’iti 
amotebetie.

Akainyora naende eki Okang’era omosemetie ase 
obwango boria. Akarengereria buna omonto oria 
ngocha are gokonora amaino aria aye amanene. Ekeene 
akamanya ing’a binto tibiri buya.  Erio akarangeria 
abana baye amo na mokaye. 

Bagatiagoria ebuse yoka gochia rinani. Bakarimera 
gochia orosana ime, ase onde atare kobarora.

Ching’iti chionsi chigachengachenga. Ogakondo 
akagoka mono! Tari ere bweka, yaya, amo na Ogankuru. 
Okambeche akagoka nere!  Nonya n’Okang’iti nere. Kai, 
Okang’era nere akagoka. Chingiti chionsi chikaanga 
Oganchogu koba omoruoti obo naende.

Chin’giti echi chikaumerana naende.  Chionsi 
chigachora Okaendo abe omoruoti obo!  Korwa erio 
goika rero, Okaendo nere ore omoruoti bwe rinani   
rionsi ase riabeta. 

